
Efni: Umsögn um frumvarp Viðreisnar um breytingu á búvörulögum og búnaðarlögum 
(verðlagsnefnd, undanþágur frá samkeppnislögum, verðjöfnunargjöld).

Vísað er til umsagnarbeiðni atvinnuveganefndar Alþingis, dags. 9. febrúar sl., en þar var óskað 
eftir umsögn Samtaka afurðastöðva í mjólkuriðnaði (hér eftir „SAM“) um frumvarp til laga um 
breytingu á búvörulögum og búnaðarlögum. Flutningsmenn frumvarpsins eru þingmenn 
Viðreisnar, þau Þorgerður K. Gunnarsdóttir, Guðbrandur Einarsson, Hanna K. Friðriksson, Sigmar 
Guðmundsson og Þorbjörg S. Gunnlaugsdóttir. Umsagnarfrestur rennur út 23. febrúar nk.

SAM gerir fjölmargar athugasemdir við efni frumvarpsins, bæði hvað varðar breytingar á 
búvörulögum og búnaðarlögum, enda er ljóst að breytingarnar byggja á staðreyndarvillum um 
fjölmörg atriði. Að undangenginni almennri umfjöllun verður í þessari umsögn fjallað um hvert og 
eitt ákvæði frumvarpsins eins og það birtist af hálfu Alþingis.

1. Almennt um frumvarpið - umsögn Samkeppniseftirlitsins

Í upphafi vill SAM benda á að frumvarpið er endurflutt en það var áður flutt á 149., 150. og 151. 
löggjafarþingi (229. mál). Frumvarpið hefur aldrei náð fram að ganga að neinu leyti.

Í upphafi greinargerðar með frumvarpinu er vísað til umsagnar Samkeppniseftirlitsins frá 2018 um 
eldra frumvarp sama efnis um að frumvarpið miði að því að efla samkeppni í landbúnaði og veita 
bændum frelsi til að hafa val um hvernig afurðum þeirra væri ráðstafað. Þá er tekið upp úr 
fyrrnefndri umsögn að markmiðið með frumvarpinu sé að auka frelsi og frjálsræði framleiðenda 
búvara til markaðssetningar á afurðum sínum á innlendum og erlendum mörkuðum. Af þessu 
tilefni telur SAM rétt að benda á að bændur hafa fullt frelsi til að ráðstafa afurðum sínum.

Að síðustu er vísað til þeirrar afstöðu Samkeppniseftirlitsins að nauðsynlegt sé að afnema sérreglu 
búvörulaga sem gildir um mjólkuriðnaðinn og draga úr afskiptum ríkisvaldsins af verðlagningu, 
framleiðslu og vinnslu búvara. Er hér vísað til nauðsynj ar þess að afnema 13. og 71. gr. búvörulaga, 
en umrædd ákvæði mæla fyrir um undanþágur til handa afurðastöðvum í mjólkuriðnaði frá 
ákvæðum samkeppnislaga nr. 44/2005, sbr. lög nr. 85/2004. Í niðurlagi inngangsorða frumvarpsins 
kemur fram að frumvarpið sé samið með hliðsjón af gildandi lögum og reglum í nágrannalöndum 
Íslands. SAM telja að sú fullyrðing fái ekki staðist og telja rétt að taka hana til skoðunar.



2. Er frumvarpið samið með hliðsjón af gildandi lögum og reglum í nágrannalöndum?

Ekki kemur fram í frumvarpinu við hvaða lög og reglur nágrannalandanna voru höfð til hliðsjónar 
við samningu þess. Þegar réttarkerfi nágrannalandanna eru skoðuð nánar er aftur á móti ljóst að 
íjölmargar undanþágur frá samkeppnislögum gilda um framleiðslu landbúnaðarvara. Þannig eru í 
gildi undanþágureglur frá samkeppnislögum í Noregi, Svíþjóð, Finnlandi og Þýskalandi. Einungis 
eitt dæmi verður tekið hér, nánar tiltekið undanþága í norskum rétti, en um efni undanþágureglna 
Svíþjóðar, Finnlands og Þýskalands vísast til viðauka 1.

Almenn undanþága gildir í norskum rétti fyrir framleiðendur landbúnaðarvara og fyrirtæki þeirra. 
Undanþágan er frá 10.-11. gr. norsku samkeppnislaganna en þau ákvæði eru sambærileg efni 10.- 
11. gr. íslensku samkeppnislaganna. Í 2. mgr. 3. gr. norsku samkeppnislaganna segir:

Kongen kan ved forsknft gjore unntak fra hele eller deler av denne lov for bestemte 
markeder eller næringer. Kongen i statsrdd skal ved forskrift fastsette de unntak fra 
§§ 10 og 11 som er nodvendige for a gjennomfore landbruks- ogfiskeripolitikken.

Árið 2004 setti norski konungurinn reglugerð þar sem mælt var fyrir um undanþágu fyrir 
framleiðendur landbúnaðarvara:

§ 2. Unntak forproduksjon og omsetning som er regulert i lov, forskrift eller i avtale 
mellom staten og næringsorganisasjoner

Konkurranseloven § 10 og § 11 kommer ikke til anvendelse pd avtaler, beslutninger, 
samordnet opptreden mellom, eller ensidige handlinger foretatt av, 
primæiprodusenter eller deres organisasjoner som er i samsvar med:

a) lov eller forskrift som regulerer produksjon eller omsetning av landbruks- og 
fiskeriprodukter, eller

b) avtale mellom staten og næringsorganisasjoner som regulerer produksjon eller 
omsetning av landbruks- ogfiskeriprodukter.

Produksjon og omsetning skal i denne sammenheng ogsd onfatte forskning og 
utvikling, foredling, distribusjon, markedsforing og andre tiltak for d bringe 
produktet frem til markedet.

Samkvæmt framansögðu gilda undanþágur fyrir bændur, framleiðendur landbúnaðarvara, og 
fyrirtæki þeirra frá norskum samkeppnisreglum að því marki sem slíkt er nauðsynlegt til að 
framkvæma norska landbúnaðarstefnu. Sambærilegar reglur gilda í Svíþjóð, Finnlandi og 
Þýskalandi. Ekkert er vikið að þessu í frumvarpinu sem vekur furðu í ljósi þess að frumvarpið 
leggur til afnám mikilvægrar undanþágu frá samkeppnislögum sem myndi kollvarpa 
mjólkurframleiðslu hér á landi.

3. Er frumvarpið samið með hliðsjón af ESB-rétti?

Almennt má gera ráð fyrir því að þingmenn Viðreisnar taki ríkt tillit til ESB-réttar enda er það á 
stefnuskrá Viðreisnar að Ísland gangi „að fullu inn í Evrópusambandið“. Ekki verður séð að höfð 
hafi verið hliðsjón af ESB-rétti við samningu frumvarpsins, enda er ljóst að víðtækar undanþágur 
gilda í ESB-rétti fyrir framleiðendur landbúnaðarvara og samtök fyrirtækja í landbúnaði.

Þannig er í gildi reglugerð ESB nr. 1308/2013 um sameiginlegt markaðskerfi fyrir 
landbúnaðarafurðir . Í 152. gr. reglugerðarinnar er mælt fyrir um að aðildarríki geti viðurkennt 
samtök framleiðenda í tilteknum geira og stefna að tilteknu markmiði. Hér verða tekin nokkur 
dæmi: (i) að tryggja að framleiðsla sé skipulögð og löguð að eftirspurn, einkum að því er varðar 
gæði og magn, (ii) að efla framboð og setningu afurðanna, sem aðilar að samtökunum framleiða, 
á markað, þ.m.t. með beinni markaðssetningu, (iii) að hagræða framleiðslukostnaði og ávöxtun 
fjárfestinga til að koma til móts við staðla varðandi umhverfið og velferð dýra, og halda verði 
framleiðenda stöðugu, (iv) að framkvæma rannsóknir og þróa framtaksverkefni varðandi 
sjálfbærar framleiðsluaðferðir, nýstárlegar starfsvenjur, samkeppnishæfni í atvinnulífinu og 
markaðsþróun, (v) að stuðla að sjálfbærri nýtingu á náttúruauðlindum og að draga úr 
loftslagsbreytingum, og (vi) að þróa framtaksverkefni á sviði kynningar og markaðssetningar.

Í 2. mgr. 209. gr. reglugerðarinnar er svo mælt fyrir um undanþágu frá 101. gr. TFEU (e. Treaty 
on the Functioning of the European Union), þ.e. samkeppnisreglum ESB, fyrir bændur og 
viðurkennd samtök þeirra, en ákvæðið hljóðar svo:

„Ákvæði 101. gr. (1. mgr.) sáttmálans um starfshætti Evrópusambandsins gilda ekki 
um samninga, ákvarðanir og samstilltar aðgerðir bænda, bændasamtaka eða 
samtaka slíkra samtaka, eða samtaka framleiðenda sem eru viðurkennd skv. 152. gr. 
þessarar reglugerðar, eða félaga samtaka framleiðenda sem eru viðurkennd skv. 156. 
gr. þessarar reglugerðar, sem varða framleiðslu eða sölu á landbúnaðarafurðum eða 
notkun sameiginlegrar aðstöðu til geymslu, meðhöndlunar eða vinnslu á 
landbúnaðarafurðum, nema þegarþað stofnar markmiðum 39. gr. sáttmálans í hættu.“

Annað dæmi um heimildir til að víkja frá almennum samkeppnisreglum ESB er í 150. gr. 
reglugerðarinnar en þar er fjallað um hvernig stjórna megi framboði á ákveðnum ostum með því 
markmiði að aðlaga framboð ákveðinna tegunda osta að eftirspurn. Mörg fleiri dæmi má taka.

Af framansögðu leiðir að víðtækar undanþágur gilda fyrir bændur og samtök þeirra, svo og samtök 
viðurkenndra framleiðenda, frá samkeppnisreglum ESB. Undanþágan tekur til 101. gr. TFEU en 
sú grein samsvarar 10. gr. samkeppnislaga nr. 44/2005. Um þessa undanþágu ESB réttar vísast til 
viðauka 2 með umsögn þessari.

4. Efni frumvarpsins er í andstöðu við nýja landbúnaðarstefnu fyrir Ísland

Ekki verður hjá því komist að benda á að frumvarp Viðreisnar er í meginatriðum í andstöðu við 
boðaða landbúnaðarstefnu fyrir Ísland.

Á ríkisstjórnarfundi þann 14. september 2021 kynnti Kristján Þór Júlíusson, þv. sjávarútvegs- og 
landbúnaðarráðherra, landbúnaðarstefnu fyrir Ísland - Ræktum Ísland! Umrædd landbúnaðar- 
stefna byggir á umræðuskjali og skýrslu sem samin var af Birni Bjarnasyni, fv. ráðherra og 
alþingismanni og Hlédísi Sveinsdóttur, ráðgjafa.

Landbúnaðarstefnan var samþykkt á ríkisstjórnarfundinum og er ráðgert að hún verði lögð fyrir 
Alþingi í formi þingsályktunar. Í tveimur köflum landbúnaðarstefnunnar kemur fram að verulegur 
aðstöðumunur er milli starfsumhverfis íslenskra bænda og fyrirtækja þeirra samanborið við 
starfsumhverfi bænda og fyrirtækja þeirra í nágrannalöndum okkar. Þá segir að óhjákvæmilegt sé 
að starfsumhverfi íslensks landbúnaðar taki mið af reglum um starfsemi bænda og afurðastöðva í 
nágrannalöndum Íslands.

Skýrasta dæmi þess aðstöðumunar sem vísað er til í hinni nýju landbúnaðarstefnu er að almennar 
undanþágureglur frá samkeppnisreglum gilda í nágrannalöndum Íslands og innan Evrópu- 
sambandsins fyrir bændur og fyrirtæki þeirra. Engar undanþágur eru hins vegar til staðar í 
íslenskum rétti, með einni undantekningu, nánar tiltekið undanþága fyrir afurðastöðvar í 
mjólkuriðnaði, sbr. 71. gr. búvörulaga nr. 99/1993. Sú tillaga frumvarps Viðreisnar um að afnema 
þessa undanþágureglu er í engu samræmi við þær reglur sem gilda í nágrannalöndum Íslands og 
innan Evrópusambandsins.

5. Um breytingar á búvörulögum nr. 99/1993 (I. kafli frumvarpsins)

5.1. Almennt

Samkvæmt framansögðu er frumvarp Viðreisnar ekki í samræmi við lög og reglur sem gilda í 
nágrannalöndum Íslands. Þá er frumvarpið ekki í samræmi við ESB-rétt. Í frumvarpið vantar 
alfarið rökstuðning fyrir því af hverju íslenskur markaður með landbúnaðarvörur (einn smæsti 
landbúnaðarmarkaður í heimi) skuli alfarið falla undir ákvæði samkeppnislaga þegar evrópskur 
markaður með landbúnaðarvörur (stærsti markaður í heimi með landbúnaðarvörur) nýtur víðtækra 
undanþága frá samkeppnisreglum.

Auk þeirra almennu athugasemda sem að framan er lýst telur SAM ástæðu til að gera athugasemdir 
við einstök efnisákvæði frumvarpsins. Í þessum hluta umsagnar SAM verður vikið að I. kafla 
frumvarpsins en þar er mælt fyrir um breytingar á einstökum ákvæðum búvörulaga nr. 99/1993. 
Verður nú vikið að þessum hluta frumvarpsins og afstaða tekin til einstakra ákvæða í sömu röð og 
þau koma fyrir í frumvarpinu.

5.2. Um 1. gr. frumvarpsins

Í 1. gr. frumvarpsins er lagt til að breytingar verði gerðar við 1. gr. búvörulaga nr. 99/1993. Í þessu 
ákvæði búvörulaganna birtist tilgangur búvörulaga og í raun kjarni íslenskrar landbúnaðarstefnu.

SAM telur mjög óskynsamlegt að mæla fyrir um þessa breytingu enda er hún á engan hátt í 
samræmi við boðaða landbúnaðarstefnu íslenskra stjórnvalda. Þá eru breytingar frumvarpsins á 1. 
gr. búvörulaga í engu samræmi við landbúnaðarstefnur þeirra ríkja sem við berum okkur saman 
víð. Vísast í þessu sambandi til norskrar landbúnaðarstefnu og landbúnaðarstefnu Evrópu- 
sambandsins. Myndi þessi tillaga frumvarpsins, ef hún yrði samþykkt, auka þann aðstöðumun sem 
nú þegar er til staðar milli starfsumhverfis íslenska bænda samanborið við bændur í Noregi og í 
aðildarríkjum Evrópusambandsins. Með vísan til þessa er ekki unnt að mæla með þessari breytingu 
- betra væri ef framangreindum aðstöðumun yrði frekar eytt þegar boðuð landbúnaðarstefna verður 
útfærð nánar á næstu árum.

5.3. Um 2. gr. frumvarpsins

Með 2. gr. frumvarpsins er lagt til að fyrirsvar og samningsumboð Bændasamtaka Íslands verði 
afnumið. Ekki er hægt að mæla með þessari breytingu enda verður að telja að mikið hagræði sé 
fólgið í því að Bændasamtökin fari með samningsumboð gagnvart landbúnaðarráðherra og 
fjármálaráðherra við gerð búvörusamninga. Umrædd breyting er enn fremur í engu samræmi við 
t.d. fyrirkomulag samningaviðræðna í Noregi, en þar fara norsku bændasamtökin með 
samningsumboð gagnvart norska ríkinu í samningaviðræðum um búvörusamninga.

5.4. Um 3. gr. frumvarpsins

Í 3. gr. frumvarpsins eru lagðar til umfangsmiklar breytingar á IV. kafli búvörulaga, sem ber heitið 
„Um verðskráningu á búvörum“. Í þessum kafla búvörulaganna er að finna ákvæði um verðlags- 
nefnd búvara, hlutverk hennar og valdssvið, sbr. 7.-8. gr. laganna.

Umrædd tillaga myndi leggja niður verðlagsnefnd búvara og hætta öllum opinberum ákvörðunum 
um verð á mjólk og mjólkurvörum. Með þessari breytingu yrði samkeppnisstaða íslensks 
mjólkuriðnaðar aflögð í reynd með fullkomnum afkomubresti mjólkurbænda og fjölskyldna þeirra. 
Þá myndi umrædd breyting hafa mjög neikvæð áhrif í för með sér fyrir byggðir landsins enda má 
gera ráð fyrir því að mjólkurbændur brygðu búi og flyttu með fjölskyldum sínum til nærliggjandi 
bæja eða eftir atvikum til höfuðborgarsvæðisins. Engin umfjöllun er í frumvarpinu um áhrif 
þessarar breytingar.

Hin nýja regla 3. gr. frumvarpsins gerir ráð fyrir því að öllum framleiðendum búvara verði heimilt 
að semja við afurðastöð eða afurðastöðvar um hvers konar vinnslu afurða og afurðaverð. SAM 
telur þessa tillögu athyglisverða í ljósi þess að ekkert ákvæði er í búvörulögum sem bannar frjálsa 
samninga milli bænda og afurðastöðva.

Að síðustu er rétt að benda á að niðurfelling opinberrar verðlagningar mun valda verulegri hækkun 
á verði smjörs innanlands og margföldun á verði á undanrennudufti og nýmjólkurdufti til iðnaðar. 
Verðhækkun smjörs mun leggjast þungt á íslenska neytendur, veitingastaði og íslensk iðnfyrirtæki 
sem nota smjör til matvælaframleiðslu. Verðhækkanir dufts munu leggjast mjög þungt á íslensk 
iðnfyrirtæki sem nota duft til matvælaframleiðslu. Án mótvægisaðgerða er líklegt að ís- og 
súkkulaðiframleiðsla úr innlendu hráefni myndi leggjast af í kjölfarið.

Sem fyrr er þessi breyting í ósamræmi við boðaða landbúnaðarstefnu íslenskra stjórnvalda. SAM 
telur skynsamlegra að bíða útfærslna stjórnvalda á boðaðri landbúnaðarstefnu stjórnvalda þannig 
að unnt sé að meta kerfisbreytingar á landbúnaðarkerfi landsins heildstætt.

5.5. Um 4. gr. frumvarpsins

Í 4. gr. frumvarpsins er lagt til að VI. kafli búvörulaga, sem ber heitið „Um greiðslu afurðaverðs“, 
falli niður í heild sinni. Í þessum kafla búvörulaganna er að finna ákvæði um skyldu afurðastöðva 
til að haga greiðslum til framleiðanda fyrir innlagðar búvörur.

SAM telur mjög óskynsamlegt að fella á brott VI. kafla búvörulaga enda felur þessi breyting í sér 
aflagningu stærsta hluta núverandi landbúnaðarkerfis sem tryggir framleiðendum búvara greiðslur 
fyrir afurðir sínar. Vísast til sömu sjónarmiða og gerð er grein fyrir um 3. gr. frumvarpsins.

5.6. Um 5.-6. gr. frumvarpsins

Ákvæði 5 .-6. gr. frumvarpsins er af sama meiði þar sem þau gera ráð fyrir afnámi samningsumboðs 
Bændasamtaka Íslands. Ný regla frumvarpsins gerir ráð fyrir því að ráðherra sé „heimilt að gera 
samninga [...] við einstaka framleiðendur eða samtök þeirra.“

Með afnámi samningsumboðs Bændasamtaka Íslands er lögð til breyting sem mun afleggja 
samstöðu bænda gagnvart ríkisvaldinu við gerð búvörusamninga. Umrædd breyting myndi hafa 
mjög neikvæð áhrif á samningsstöðu bænda enda gæti ríkisvaldið ákveðið að semja um lægri 
greiðslur við tiltekna hópa bænda. Umrætt fyrirkomulag yrði í andstöðu við það sem almennt 
þekkist og nægir að vísa til Noregs í því sambandi. Þar annast norsku bændasamtökin gerð 
búvörusamninga fyrir hönd bænda.

Ekki er mælt með samþykkt þessa hluta frumvarpsins.

5.7. Um 7.-11. gr. frumvarpsins

Í 7.-11. gr. frumvarpsins er að finna tillögu að breytingu sem gerir ráð fyrir afnámi framkvæmda- 
nefndar búvörusamninga. Í greinargerð með frumvarpinu er tekið fram að þetta sé gert til að

„[stuðla] að jafnræði bænda á markaði og að verðmyndum verði í samræmi við almenn 
markaðslögmál.“ Tillaga frumvarpsins er að ráðherra fari með vald framkvæmdanefndar.

Engin sjónarmið koma fram í frumvarpinu hvernig afnám framkvæmdanefndar búvörusamninga 
myndi stuðla að „jafnræði bænda á markaði“. SAM telur að ekki beri að fallast á þessa tillögu 
þegar af þessari ástæðu. Þá er rétt að geta þess að þann 19. febrúar 2016 voru undirritaðir 
búvörusamningar milli ríkisvaldsins og Bændasamtaka Íslands um t.d. rekstrarumhverfi nautgripa- 
ræktarinnar til næstu tíu ára. Núgildandi fyrirkomulag landbúnaðarframleiðslu byggir á víðtæku 
samkomulagi ríkisvaldsins og bænda og fyrirtækja þeirra hvað landbúnaðarframleiðslu varðar. Í 
fyrirliggjandi búvörusamningum er gert ráð fyrir hlutverki framkvæmdanefndar búvörusamninga 
og byggja í raun samningarnir á því að henni sé falið tiltekið vald á grundvelli búvörulaga. Afnám 
framkvæmdanefndarinnar leiðir í raun til uppsagnar núgildandi búvörusamninga áður en 
samningaviðræður um nýja búvörusamninga hafa farið fram.

SAM getur ekki mælt með því að þessi tillaga verði samþykkt.

5.8. Um 12. gr. frumvarpsins

5.8.1. Afnám 71. gr. búvörulaga í andstöðu við rétt nágrannalanda

Í 12. gr. frumvarpsins er mælt fyrir afnámi 71. gr. búvörulaga en umrætt ákvæði fól í sér innleiðingu 
undanþágureglu frá samkeppnislögum fyrir afurðastöðvar í mjólkuriðnaði, sbr. lög nr. 85/2004. Er 
hér um einu undanþágureglu frá samkeppnislögum sem gildir fyrir framleiðendur 
landbúnaðarvara. Fyrr er getið að almennar undanþágur frá samkeppnisreglum gilda í 
nágrannalöndum Íslands og innan Evrópusambandsins. Þegar af þeirri ástæðu er ekki unnt að mæla 
með samþykkt þessa hluta frumvarpsins.

Í greinargerð með frumvarpinu er lagt til að felld verði niður heimild afurðastöðva til að gera 
samninga sín á milli um verðtilfærslu milli afurða fyrir verðmyndun mjólkur og mjólkurafurða. Er 
vísað til þess að hagræðing hafi átt sér stað undanfarin 17 ár og því beri að fella heimildina úr gildi. 
SAM hafnar því alfarið að fella beri þessa heimild úr gildi enda eiga þau rök sem leiddu til 
samþykktar núgildandi 71. gr. búvörulaga, sbr. lög nr. 85/2004, enn við. Í athugasemdum með 
frumvarpi að lögum nr. 85/2004 var ákvæðið rökstutt með því að verið væri að styrkja grundvöll 
til hagræðingar í þeim tilgangi að halda niðri kostnaði við framleiðslu, geymslu og dreifingu 
mjólkurafurða. Þessi rök eiga við enn í dag.

5.8.2. Umtalsverður ávinningur undanþágu

Í skýrslu Hagfræðistofnunar Háskóla Íslands frá júní 2015 - Mjólkurvöruframleiðsla á Íslandi; 
staða og horfur - er fjallað um árangur í hagræðingu í mjólkuriðnaði, fækkun afurðastöðva og 
raunlækkun mjólkurafurða á árunum 2003 til 2013. Hagræði af lækkun vinnslukostnaðar sem 
skilað hefur verið til bænda og neytenda var metið um 3 milljarða á verðlagi ársins 2013 en telja 

verður það stórkostlegan árangur. SAM vilja í þessu sambandi einnig benda á að starfsmönnum 
SAM, og aðildarfélaga samtakanna, fækkaði samanlagt um nálægt 30% á árunum 2006-2016, á 
sama tíma og unnið magn mjólkur jókst um 28% á sama tímabili. Því er ljóst, að með samstarfi 
aðildarfélaga SAM í skjóli takmarkaðrar og skilyrtrar undanþágu frá samkeppnislögum, er 
óumdeilt, að náðst hefur mikil hagræðing í mjólkuriðnaði. Því vekur furðu að lagt sé til að fella 
ákvæðið úr gildi. Reyndar skortir á fullnægjandi rökstuðning að þessu leyti. Einu rökin í 
frumvarpinu fyrir að fella lagaákvæðið úr gildi eru að ákvæðið hafi virkað! SAM telja 
skynsamlegra að halda lögum sem virka óbreyttum, en breyta fremur þeim sem ekki virka.

5.8.3. Um verðmyndum á markaði með mjólkurafurðir

SAM telja enn fremur mikilvægt að taka tillit til verðmyndunar á markaði með mjólkurafurðir 
þegar rætt er um undanþágureglu 71. gr. búvörulaga. Þannig ákvarðar verðlagsnefnd búvöru 
lágmarksverð sem bændur fá fyrir hrámjólk um land allt og nefndin ákvarðar einnig heildsöluverð 
á mikilvægustu mjólkurvörum sem mjólkuriðnaðurinn framleiðir. Við ákvarðanir á 
heildsöluverðum ber verðlagsnefnd að taka tillit til kostnaðar við vinnslu og dreifingu, auk þess 
sem nefndinni er heimilt að gera kröfur til afurðastöðva um aukna framleiðni og að takmarka 
verðhækkanir til að ná fram aukinn hagræðingu.

Síðustu áratugi hefur verðlagsnefnd búvöru, og íslensk stjórnvöld, ítrekað gert kröfur um 
hagræðingu í mjólkuriðnaði og fylgt þeim eftir með því að þrengja að rekstri afurðastöðva. Þegar 
fjallað er um undanþágu afurðastöðva í mjólkuriðnaði frá samkeppnislögum telja SAM mikilvægt 
að hafa í huga hvernig rekstrarafkomu afurðastöðva er stýrt með opinberum verðákvörðunum 
verðlagsnefndar búvöru, bæði á aðalhráefni og á framleiðsluvörum. Þetta fyrirkomulag verð- 
myndunar, sem byggir á ákvörðunum verðlagsnefndar, gerir afurðastöðvum í mjólkuriðnaði 
ómögulegt að misnota aðstöðu sína til að taka út óeðlilegan hagnað í starfsemi sinni. Þá er rétt að 
halda því til haga að Samkeppniseftirlitið sinnir eftirliti með því að mjólkuriðnaðurinn misnoti ekki 
þá takmörkuðu undanþágu sem afurðarstöðvar í mjólkuriðnaði njóta frá samkeppnislögum.

5.8.4. Samstarfsheimildir - framleiðslustjórnun og birgðastýring

Sem dæmi um mikilvægi samstarfsheimildar 71. gr. búvörulaga vilja SAM benda á að aðildarfélög 
samtakanna hafa nýtt heimildarákvæðið til að hafa samstarf um framleiðslustjórnun og birgða- 
stýringu til að lágmarka kostnað við framleiðslu, geymslu og dreifingu mjólkurafurða. Mikilvægi 
birgðastýringar skýrist af sveiflu í framleiðslu yfir árið, en fyrri hluta árs er framleiðsla mjólkur í 
sveitum landsins ávallt meiri en á síðari hluta ársins. Dæmi um framleiðslusveifluna er sýnt á 
eftirfarandi mynd:

Vegna sveiflunnar er framleiðsla fyrri hluta ársins meiri en sala, en síðari hluta ársins er salan meiri 
en framleiðslan. Af þessu leiðir að vinna þarf hluta mjólkur í smjör og duft á vordögum til að 
byggja upp birgðir fyrir árið.

Annar mikilvægur þáttur í birgðastýringu er misvægi sem myndast á markaði vegna mismunandi 
framboðs og eftirspurnar helstu efnaþátta mjólkur. Í mjólk eru tveir efnaþættir mikilvægastir í 
framleiðslu mjólkurafurða, það eru fita og prótein. Síðustu ár hefur sala mjólkurafurða á Íslandi 
verið þannig samsett, að meira þarf af mjólk til að fullnægja eftirspurn eftir mjólkurfitu, heldur en 
þarf til að fullnægja þörf fyrir prótein. Við framleiðslu og sölu innanlands myndast því birgðir af 
undanrennudufti sem selja verður erlendis til birgðajöfnunar. Sá kostnaður sem til fellur vegna 
þessa bera aðildarfélög SAM án annars opinbers stuðnings. SAM benda á að niðurfelling 
samstarfsheimildarinnar myndi kalla á algjöra endurskipulagningu þessa fyrirkomulags en ekkert 
er vikið að því í greinargerð með frumvarpinu.

5.8.5. Tilvísun í GATT-samninginn byggir á misskilningi

Í greinargerð með frumvarpinu er vísað til skuldbindingaskrár Íslands að GATT-samningnum og 
fullyrt að Ísland sé skuldbundið til þess að veita þjónustuveitendum frá aðildarríljum 
Alþjóðaviðskiptastofnunarinnar aðgang að markaði sínum. Þá segir í greinargerðinni að Ísland sé 
skuldbundið til þess að hafa ekki í gildi reglur sem fela í sér mismunun sem sé innlendum 
þjónustuveitendum í hag gagnvart erlendum þjónustuveitendum.

Hér hefur vinnsla frumvarpsins farið úrskeiðis. GATT samningurinn (e. General Agreement on 
Tariffs and Trade) varðar ekki þjónustuviðskipti heldur vöruviðskipti. Engar skyldur hvíla á 
íslenskum stjórnvöldum að veita erlendum þjónustuveitendum aðgang að markaði hér á landi á 
grundvelli GATT-samningsins. Um þjónustuviðskipti er hins vegar fjallað í GATS-samningnum 
(e. General Agreement on Trade in Services) en sá samningur fjallar ekki um þjónustu á sviði 
landbúnaðar, heldur þjónustu á sviði fjarskipta, menntunar, dreifingar, fjármálaþjónustu o.fl. Þessi 
hluti frumvarpsins er því byggður á misskilningi.

Auk framangreinds er mjög varhugavert að gera kerfisbreytingar á framleiðslukerfi íslensks 
landbúnaðar eingöngu með tilvísun til alþjóðasamninga. Þannig veita ríki öðrum ríkjum aldrei 
einhliða markaðsaðgang heldur er slíkur aðgangur einungis veittur að loknum samningaviðræðum 
milli ríkja. Er þessi hluti frumvarpsins því enn fremur á misskilningi byggður.

5.8.6. Ekki ber að fella undanþágureglu úr gildi

Samkvæmt framansögðu er ekki mælt með því að fella undanþágureglu 71. gr. búvörulaga, sem 
mælir fyrir um undanþágu frá samkeppnislögum fyrir afurðastöðvar í mjólkuriðnaði, úr gildi.

5.8.7. Má skerða atvinnufrelsi fyrirtækis með því að setja í lög altæka kaupskyldu á hráefni?

Í frumvarpinu er lagt til að í 12. gr. búvörulaga verði eftirfarandi ákvæði: „Markaðsráðandi 
afurðastöð er skylt að taka við allri mjólk sem henni býðst frá framleiðendum mjólkur.“ Í 
frumvarpinu er einnig lagt til að hætta framleiðslustjórnun með greiðslumarki. SAM telja að afnám 
framleiðslustjórnunar samhliða lagskyldu afurðastöðvar til að kaupa allt hráefni, muni á skömmum 
tíma leiða til offramleiðslu mjólkur og hruns í mjólkurverði til bænda. SAM er ekki kunnugt um 
að slíkt ákvæði sé til í löggjöf nágrannalanda Íslands. Einnig telja SAM að verulegur vafi sé um 
hvort lög um kaupskyldu á allri mjólk standist mannréttindaákvæði stjórnarskrárinnar nr. 33/1944.

5.9. Um 13.-15. gr. frumvarpsins

Ákvæði 13.-15. gr. frumvarpsins miðar að niðurfellingu verðlagsnefndar og framkvæmdanefndar 
búvörusamninga. Ekki er mælt með samþykkt þessa hluta frumvarpsins og vísast til fyrri 
sjónarmiða þar að lútandi.

6. Um breytingar á búnaðarlögum nr. 70/1998 (II. kafli frumvarpsins)

6.1. Almennt

Samkvæmt framansögðu gerir frumvarpið ráð fyrir niðurlagningu framleiðslukerfi landbúnaðar í 
núverandi mynd með fjölmörgum breytingum á búvörulögum nr. 99/1993. Ekki er unnt að fallast 
á efni frumvarpsins að neinu leyti hvað það varðar.

Í II. kafla frumvarpsins er mælt fyrir um breytingar á búnaðarlögum nr. 70/1998. Afstaða SAM er 
sú sama hvað varðar tillögur að breytingum á búnaðarlögum. Vísast til fyrri sjónarmiða í því 
sambandi en þau eiga við um breytingar á búnaðarlögum að breyttu breytanda. Hér verður þó 
stuttlega vikið að einstökum ákvæðum í þessum hluta frumvarpsins.

6.2. Um 16. gr. frumvarpsins

Í 16. gr. frumvarpsins er mælt fyrir um breytingu sem miðar að því að leggja niður erfðanefnd 
landbúnaðarins.

Rétt er að fara nokkrum orðum um erfðanefnd landbúnaðarins samkvæmt núgildandi 16. gr. 
búnaðarlaga nr. 70/1998. Um er að ræða þverfaglega nefnd skipuð fulltrúum Bændasamtaka 
Íslands, Landbúnaðarháskóla Íslands, Skógræktarinnar, Hafrannsóknarstofnunar og Náttúrufræði- 
stofnunar Íslands. Verkefni nefndarinnar samkvæmt núgildandi 16. gr. búnaðarlaga er að (a) annast 
samráð innanlands um varðveislu erfðaauðlinda í landbúnaði, (b) hvetja til rannsókna á sviði 
erfðaauðlinda, (c) stuðla að miðlun þekkingar um erfðaauðlindir og gildi þeirra, (d) veita 
hagsmunaaðilum og stjórnvöldum ráðgjöf um varðveislu og nýtingu erfðaauðlinda í landbúnaði og 
(e) annast samskipti við erlenda aðila á þessu sviði í samstarfi við tengiliði Íslands hjá 
alþjóðastofnunum.

Ákvæði 16. gr. frumvarpsins gerir ráð fyrir niðurlagningu þessarar nefndar og skal ráðherra gera 
samninga við Bændasamtökin, önnur hagsmunasamtök bænda og sjálfstæða bændur um verkefni 
samkvæmt lögunum.

Engan rökstuðning er að finna í greinargerð með frumvarpinu af hverju nauðsynlegt er að leggja 
niður erfðanefnd landbúnaðarins. Telja verður mjög sérstakt að þessi þverfaglegi vettvangur, sem 
skipaður er fulltrúum bænda, fulltrúum ríkisvaldsins á sviði umhverfisverndar og skógræktar, svo 
og fulltrúum háskólasamfélagsins, sé aflagður og að í staðinn sé mælt fyrir um skyldu ráðherra til 
að semja við „Bændasamtök Íslands og önnur samtök búvöruframleiðenda og sjálfstæða bændur“ 
um „verkefni samkvæmt lögum þessum“. Nú þegar er til staðar vettvangur sem byggir á áralöngu 
fyrirkomulagi sem gefist hefur vel í framkvæmd. Svo virðist sem að þessi hluti frumvarpsins sé 
þáttur í að veikja samstöðu bænda eins og hún birtist í hagsmunasamtökum þeirra, Bænda- 
samtökum Íslands. Er þegar af þeirri ástæðu ekki hægt að mæla með þessum hluta frumvarpsins.

6.3. Um 17. gr. frumvarpsins

Í 17. gr. frumvarpsins er lagt til að breytingar verði gerðar 4. gr. búnaðarlaga. Í þessu ákvæði 
búnaðarlaganna er mælt fyrir um fagráð landbúnaðar en um er að ræða ráð sem er ætlað að starfa 
fyrir hverja búgrein og á einstökum fagsviðum. Fagráð móta stefnu í kynbótum og þróunarstarfi 
viðkomandi búgreinar, skilgreina ræktunarmarkmið og setja reglur um framkvæmd ræktunarstarfs. 
Fagráð hljóta staðfestingu ráðherra að fenginni umsögn Bændasamtaka Íslands.

Af 17. gr. frumvarpsins er ljóst að afnema skuli umsagnarrétt Bændasamtaka Íslands. Ekki er hins 
vegar rökstutt af hverju umsagnarréttur Bændasamtaka Íslands skuli afnuminn. Í raun er 
illskiljanlegt af hverju Bændasamtök Íslands geti ekki gegnt þessu hlutverki, en hér er um 
félagasamtök bænda, stofnuð 1995, sem starfa sem málsvari bænda og vinna að framförum og 
hagsæld í landbúnaði. Sem fyrr er þessi tillaga lagafrumvarpsins í engu samræmi við það sem 
tíðkast í t.d. Noregi en þar gegna norsku bændasamtökin þýðingarmiklu hlutverki við útfærslu 
norskrar landbúnaðarstefnu.

Af ofangreindum ástæðum er ekki unnt að mæla með samþykkt þessa ákvæðis lagafrumvarpsins.

6.4. Um 18. gr. frumvarpsins

Með 18. gr. frumvarpsins er gerð tillaga um breytingu á 11. gr. búnaðarlaga. Umrædd 11. gr. mælir 
fyrir um hlutverk ræktunarstöðva í núgildandi framleiðslukerfi landbúnaðar. Samkvæmt 
núgildandi lögum er gert ráð fyrir því að ríkissjóður taki þátt í stofnun og rekstri ræktunarstöðva 
samkvæmt samningi við Bændasamtök Íslands. Eina efnisbreyting frumvarpsins er að gera 
ríkissjóði kleift að gera samninga við önnur samtök búvöruframleiðenda og sjálfstæða 
framleiðendur.

Af efni þessa ákvæðis frumvarpsins er ljóst að miðað er að því að önnur samtök en Bændasamtök 
Íslands komið að samningagerð við ríkisvaldið um framkvæmd búvörusamninga. Líkt og fyrr er 
getið myndi þessi breyting, ásamt öðrum, í raun afnema samningsumboð Bændasamtaka Íslands 
gagnvart ríkisvaldinu. Í framkvæmd myndi samtakamáttur bænda veikjast til muna gagnvart 
ríkisvaldinu, auk þess sem tími og kostnaður við samningagerð myndi margfaldast.

SAM telur að ekki beri að samþykkja þennan hluta lagafrumvarpsins og vísast til fyrri sjónarmiða 
í því sambandi.

6.5. Um 19. gr. frumvarpsins

Í 19. gr. frumvarpsins er gert ráð fyrir niðurlagningu framkvæmdanefndar búvörusamninga, sbr. 
20. gr. núgildandi búnaðarlaga. Um er að ræða nefnd sem er ráðherra til ráðgjafar við framkvæmd 
búvörusamninga. Samkvæmt frumvarpinu skal ráðherra heimilt, ekki skylt, að setja á fót 
samráðsvettvang um framkvæmd samninga samkvæmt 3. gr. frumvarpsins, en þar er um að ræða 
sérstaka samninga við Bændasamtök Íslands, önnur samtök búvöruframleiðenda og sjálfstæða 
bændur. Þessi breyting gerir ráð yfir niðurlagningu núverandi framleiðslukerfis landbúnaðar, 
einkum þann hluta sem hefur umsjón með framkvæmd búvörusamninga í núverandi mynd.

Engin grein er gerð fyrir því hvaða ástæður búi að baki því að leggja framkvæmdanefnd 
búvörusamninga niður en hún gegnir mikilvægu hlutverki við framkvæmd búvörusamninga. Nægir 
að vísa til fundagerða nefndarinnar í því sambandi. Ekkert er vikið að því hvernig vinna skuli að 
framkvæmd búvörusamninga eftir niðurlagningu framkvæmdanefndarinnar, en slíkt er 
nauðsynlegt að teknu tilliti til þess að töluvert er eftir af samningstíma búvörusamninga.

Núgildandi búvörusamningar voru undirritaðir þann 19. febrúar 2016 og var ætlað að gilda til tíu 
ára. Samningunum hefur verið breytt, sbr. t.d. samningur frá 25. október 2019 um breytingar á 
starfsskilyrðum nautgriparæktar. SAM telur mjög óráðlegt að breyta framleiðslukerfi landbúnaðar 
í grundvallaratriðum á meðan starfað er samkvæmt núgildandi búvörusamningum. Betra væri ef 
kerfisbreytingar færu fram að teknu tilliti til sjónarmiða í boðaðri landbúnaðarstefnu og þá í 
tengslum við gerð nýrra búvörusamninga.

7. Lokaorð

Á grundvelli þeirra sjónarmiða sem hér hafa verið reifuð telur SAM að draga beri frumvarp 
Viðreisnar til baka. Ef frumvarpið fær frekari meðferð hjá löggjafanum telur SAM að ekki beri að 
innleiða efni þess að neinu leyti.

Að síðustu ber að taka fram að samkvæmt Bændasamtökum íslands áætlar Hagstofa íslands að 
framleiðsluvirði landbúnaðarins hafi verið 46,7 milljarðar árið 2019 og nautgriparæktin hafi átt 
28,7% af þeirri upphæð. Samkvæmt tölum frá Mælaborði landbúnaðarins voru 750 búijáreigendur 
með nautgripi á Islandi árið 2020. Nautgriparæktin er mikilvæg fyrir byggð víða um land og 
mikilvægt að möguleikum kúabúa til sölu á mjólk til vinnslu sé ekki spillt með lagabreytingum, 
sem ekki hefur verið kannað hvaða afleiðingar geta haft.

SAM áætla að nálægt 4.700 Islendingar hafi haft framfærslu af framleiðslu og vinnslu mjólkur og 
mjólkurafurða árið 2021. Eru þá ótaldir allir þeir sem höfðu framfærslu af sölu þjónustu og 
rekstrarvara vegna framleiðslu mjólkur og mjólkurvara.

Þegar þetta er ritað liggur fyrir að boðuð hefur verið ný landbúnaðarstefna fyrir ísland. í þessari 
landbúnaðarstefnu kveður við nýjan og raunsannan tón um að við setningu laga og reglna um 
landbúnaðarframleiðslu hér á landi beri að taka tillit til starfsumhverfis bænda og fyrirtækja þeirra 
í nágrannalöndum Islands. Reyndar kemur fram í því frumvarpi sem umsögn þessi varðar að tekið 
sé tillit til laga og reglna í rétti nágrannaþjóða íslands en eins og fram hefur komið er það 
augljóslega rangt. SAM telur rétt að bíða eftir útfærslu ríkisvaldsins á hinni boðuðu landbúnaðar- 
stefnu og að einungis skuli grípa til kerfisbreytinga á framleiðslukerfi landbúnaðar að vel athuguðu 
máli og þá hugsanlega í tengslum við gerð næstu búvörusamninga.

SAM telur því að draga eigi það frumvarp sem umsögn þessi varðar til baka eða að hafna beri efni 
þess að öllu leyti.

Fyrir hönd
Samtaka afurðastöðva í mjólkuriðnaði sf.

Sigurjon R. Rafnsson, 
stjómarformaður SAM

VIÐAUKI 1:

UNDANÞÁGUR FRÁ SAMKEPPNISLÖGUM FYRIR BÆNDUR OG FYRIRTÆKI 
ÞEIRRA Í SÆNSKUM, FINNSKUM OG ÞÝSKUM RÉTTI

A. Svíþjóð (Konkurrenslag 2008:879)

1. Sænsku samkeppnislögin voru samþykkt í sænska þinginu árið 2008. Markmið laganna er 
að ryðja úr vegi og vinna gegn hindrunum á virkri samkeppni í framleiðslu og viðskiptum 
með vörur, þjónustu og önnur gæði.

2. Í 1. gr. 2. kafla laganna er mælt fyrir um bannreglu sambærilegri 10. gr. samkeppnislaga 
nr. 44/2005. Umrætt ákvæði 1. gr. 2. kafla sænsku samkeppnislaganna bannar því alla 
samninga og samþykktir fyrirtækja, hvort heldur þær eru bindandi eða leiðbeinandi, og 
samstilltar aðgerðir sem hafa það að markmiði að koma í veg fyrir samkeppni, hún 
takmörkuð eða henni raskað.

3. Í 4. gr. 2. kafla sænsku samkeppnislaganna er hins vegar mælt fyrir um undanþágu frá 
þessari bannreglu. Ákvæðið er svohljóðandi:

Förbudet i 1 § galler inte för sadana avtal inom en primar lantbruksförening eller 
dess dotteiföretag som avser samverkan mellan föreningens medlemmar om

1. produktion, insamling, föradling, försaljning eller darmed sammanhangande 
verksamhet sasom anvandandet av gemensamma anlaggningar, lagring, beredning, 
distribution eller marknadsföring ifraga om jordbruksprodukter, tradgardsprodukter 
eller skogsprodukter, eller

2. inköp av varor eller tjanster för sadan verksamhet som avses i 1.

Första stycket galler dock inte avtal som har till syfte eller ger till resultat
1. att en medlems fria rörlighet pa marknaden förhindras eller försvdras

a) i fraga om valet av avnamare eller leverantör,
b) i fraga om möjligheten att lamna föreningen, eller
c) i annat avseende av motsvarande betydelse, eller

2. att försaljningspriser direkt eller indirekt faststalls pa varor nar försaljningen sker 
direkt mellan medlemmen och tredje man.

4. Samkvæmt framansögðu gildir undanþága frá samkeppnislögum fyrir frumframleiðendur 
landbúnaðarvara og dótturfélög þeirra um samstarf sem lýtur að framleiðslu, söfnun, 
vinnslu, sölu eða skyldrar starfsemi, s.s. notkun sameiginlegrar aðstöðu, geymslu, 
undirbúning, dreifingu eða markaðssetningu landbúnaðar-, garðyrkju- eða 
skógræktarafurða eða kaup á vörum eða þjónustu vegna ofangreindrar starfsemi.

B. Finnland (Konkurrenslag No. 948/2011)

1. Finnsku samkeppnislögin voru samþykkt í finnska þinginu árið 2011. Í 1. gr. laganna er 
mælt fyrir um að markmið laganna sé að vernda áreiðanlega og skilvirka efnahagslega 
samkeppni frá skaðlegum samkeppnishömlum.

14/18



2. Um gildissvið er fjallað í 2. gr. Samkvæmt 1. mgr. 2. gr. taka lögin ekki til samninga eða 
ráðstafana á vinnumarkaði. Þá segir í 2. mgr. 2. gr. að lögin taki ekki til framleiðenda 
landbúnaðarvara. Ákvæði er svohljóðandi (í enskri þýðingu finnska samkeppniseftirlitsins 
og ráðuneytis viðskipta og vinnumarkaðar):

Section 5 of this Act shall not be applied to arrangements by agriculturalproducers, 
associations of agriculturalproducers, sector-specfic associations, and any 
associations formed by these sector-specific associations concerning the production 
or sales of agriculturalproducts or the use of common storage, processing or 
refiningfacilities if the arrangementfufils the substantive requirements established 
in accordance with Section 42 of the Treaty on the Functioning of the European 
Union, under which the rules on compelilion of Articles 101 and 102 of the said 
Treaty shall not apply.

3. Samkvæmt framansögðu tekur 5. gr. finnsku samkeppnislaganna ekki til samninga eða 
ráðstafana framleiðenda landbúnaðarvara, samtaka sérgreinasambanda eða annarra 
samtaka að því marki sem samstarf þeirra varðar framleiðslu eða sölu landbúnaðarvara eða 
notkun sameiginlegrar geymsluaðstöðu eða úrvinnslubúnaðar ef samningar eða ráðstafanir 
fullnægja áskilnaði 101.-102. gr. TFEU. Rétt er að geta þess að 5. gr. finnsku samkeppnis- 
laganna er sambærileg bannreglu 10. gr. íslensku samkeppnislaganna.

C. Þýskaland (Gesetz gegen Wettbewerbsbeschrankungen)

1. Þýsku samkeppnislögin voru samþykkt í þýska Sambandsþinginu árið 2013. Í 1. gr. laganna 
er mælt fyrir um sambærilega bannreglu og er að finna í 10. gr. samkeppnislaga nr. 44/2005. 
Þannig er tiltekið í 1. gr. þýsku laganna að bannaðir séu samningar milli fyrirtækja, 
ákvarðanir samtaka fyrirtækja og samstillar aðgerðir sem miða að því eða verða til þess að 
koma í veg fyrir, takmarka eða raska samkeppni.

2. Í 5. kafla þýsku laganna er fjallað um sérreglur sem gilda skulu fyrir tiltekna þætti þýsks 
efnahagslífs. Í 28. gr. er að finna undanþágureglur fyrir þýskan landbúnað. Ákvæði er 
svohljóðandi (í enskri þýðingu þýska samkeppniseftirlitsins):

(1) Section 1 shall not apply to agreements between agriculturalproducers or to 
agreements and decisions of associations of agricultural producers and federations 
of such associations which concern:

1. the production or sale of agriculturalproducts, or

2. the use of joint  facilities for storing, treating or processing agricultural 
products.

(2) Section 1 shall not apply to vertical resale price maintenance concerning the sorting, 
labelling or packaging of agricultural products.

(3) Agriculturalproducts shall be theproducts listed in Annex I to the Treaty on the 
Functioning of the European Union as well as the goods resulting from the 
treatment or processing of such products, insofar as they are commonly treated or 
processed by agriculturalproducers or their associations.

3. Af þessu ákvæði leiðir að bannákvæði þýsku samkeppnislaganna gildir ekki um 
samninga milli framleiðenda landbúnaðarvara og samtaka þeirra sem lúta að 
framleiðslu eða sölu landbúnaðarafurða, notkun sameiginlegrar aðstöðu og 
meðhöndlunar landbúnaðarvara. Þá gildir bannákvæðið ekki um lóðrétta samninga sem 
taka til flokkunar, vörumerkingar og pökkunar landbúnaðarvara.

VIÐAUKI 2:

UNDANÞÁGUR FRÁ SAMKEPPNISLÖGUM EVRÓPUSAMBANDSINS

1. Víðtækar undanþágureglur gilda í ESB um framleiðslu landbúnaðarvara. Í gildi er 
reglugerð ESB nr. 1308/2013 um stofnun sameiginlegs markaðar með landbúnaðarafurðir.  
Í 152. gr. reglugerðarinnar er mælt fyrir um að aðildarríki geti viðurkennt samtök 
framleiðenda í tilteknum geira og stefna að tilteknu markmiði. Hér verða tekin nokkur 
dæmi:

1

i. að tryggja að framleiðsla sé skipulögð og löguð að eftirspurn, einkum að því er
varðar gæði og magn,

ii. að efla framboð og setningu afurðanna, sem aðilar að samtökunum framleiða, á
markað, þ.m.t. með beinni markaðssetningu,

iii. að hagræða framleiðslukostnaði og ávöxtun fjárfestinga til að koma til móts við 
staðla varðandi umhverfið og velferð dýra, og halda verði framleiðenda 
stöðugu,

iv. að framkvæma rannsóknir og þróa framtaksverkefni varðandi sjálfbærar 
framleiðsluaðferðir, nýstárlegar starfsvenjur, samkeppnishæfni í atvinnulífinu 
og markaðsþróun,

v. að kynna og veita tæknilega aðstoð vegna notkunar á umhverfisvænum
ræktunaraðferðum og framleiðslutækni og góðum starfsvenjum á sviði 
velferðar dýra,

vi. að kynna og veita tæknilega aðstoð vegna notkunar á framleiðslustöðlum til að 
bæta gæði afurða og þróa afurðir með verndaða upprunatáknun, verndaða 
landfræðilega merkingu eða landsbundna gæðamerkingu,

vii. að hafa umsjón með aukaafurðum og stjórnun úrgangs, einkum til að vernda 
gæði vatns, jarðvegs og landslags og til að varðveita eða auka líffræðilega 
fjölbreytni,

viii. að stuðla að sjálfbærri nýtingu á náttúruauðlindum og að draga úr 
loftslagsbreytingum,

ix. að þróa framtaksverkefni á sviði kynningar og markaðssetningar,

x. að halda utan um þá gagnkvæmu tryggingasjóði sem um getur í
aðgerðaáætlunum í aldin- og grænmetisgeiranum sem um getur í 2. mgr. 31. gr. 
þessarar reglugerðar og skv. 36. gr. reglugerðar (ESB) nr. 1305/2013,

xi. að veita þá tæknilegu aðstoð sem er nauðsynleg til að nýta megi framvirka 
markaði og tryggingakerfi.

1 Fullt heiti reglugerðarinnar er Regulation (EU) No. 1308/2013 of the European Parliament and of the Council of 17 
December 2013 establishing a common organisation of the markets in agricultural products. Sjá hér: https://eur- 
lex.europa.eu/legal-content/EN/TXT/PDF/?uri=CELEX:32013R1308&from=EN .

2. Í 170. gr. reglugerðar ESB nr. 1308/2013 er svo mælt fyrir um að viðurkennd samtök 
framleiðenda í nauta- og kálfakjötsgeiranum megi setja á markað afurðirnar sem aðilar að 
samtökunum framleiða og hagræða framleiðslukostnaði, megi gera samninga fyrir hönd 
aðila sinna, að því er varðar sameiginlega framleiðslu þeirra eða hluta af henni. Í 2. mgr. 
209. gr. reglugerðarinnar er svo mælt fyrir um undanþágu frá 101. gr. TFEU, þ.e. 
samkeppnisreglum ESB, fyrir bændur og viðurkennd samtök þeirra, en ákvæðið hljóðar 
svo:

„Akvæði 101. gr. (1. mgr.) sáttmálans um staifshætti Evrópusambandsins gilda 
ekki um samninga, ákvarðanir og samstilltar aðgerðir bænda, bændasamtaka 
eða samtaka slíkra samtaka, eða samtaka framleiðenda sem eru viðurkennd 
skv. 152. gr. þessarar reglugerðar, eða félaga samtaka framleiðenda sem eru 
viðurkennd skv. 156. gr. þessarar reglugerðar, sem varða framleiðslu eða sölu 
á landbúnaðarafurðum eða notkun sameiginlegrar aðstöðu til geymslu, 
meðhöndlunar eða vinnslu á landbúnaðarafurðum, nema þegar það stofnar 
markmiðum 39. gr. sáttmálans í hættu. “

3. Af framansögðu leiðir að víðtækar undanþágur gilda fyrir bændur og samtök þeirra, svo og 
samtök viðurkenndra framleiðenda, frá samkeppnisreglum ESB. Undanþágan tekur til 101. 
gr. TFEU en sú grein samsvarar 10. gr. samkeppnislaga nr. 44/2005.

